
Fulltrúar ÖBÍ hættu í starfshópi um endurskoðun almannatryggingalaga
Fulltrúar Öryrkjabandalagsins í starfshópi um endurskoðun almannatryggingalaga, sem velferðarráðherra skipaði á síðasta ári, ætla ekki að koma aftur til samstarfs við hópinn fyrr en gengið er að kröfum þeirra. Ekki er um formlega úrsögn að ræða og munu fulltrúarnir áfram fylgjast með framvindu mála.
Fulltrúarnir, Sigríður Hanna Ingólfsdóttir og Garðar Sverrisson, gengu af fundi hópsins 13. janúar eftir að hafa lagt fram bókun þess efnis að Öryrkjabandalagið (ÖBÍ) myndi ekki taka þátt í þeirri vinnu sem fram færi í hópnum á meðan ekki væri tekið tillit til sjónarmiða bandalagsins. Krafa ÖBÍ er að stjórnvöld skili öryrkjum sem fyrst því sem þeim ber samkvæmt lögum um almannatryggingar áður en hugað verður að uppstokkun á núverandi bótakerfi. Þeir vilja að frítekjumörk og tekjuviðmið verði leiðrétt og þær skerðingar sem voru settar á um mitt ár 2009 dregnar til baka. „Án leiðréttinga í þá veru er ábyrgðarlaust af hálfu ÖBÍ að taka frekari þátt í vinnu við svonefnda endurskoðun almannatryggingalaga, enda sé henni augljóslega ætlað að festa í sessi þær alvarlegu skerðingar sem stjórnvöld hafa kosið að láta öryrkja bera,“ segir í bókuninni. 
„Fullreynt á okkar sjónarmið“
Lilja Þorgeirsdóttir, framkvæmdastjóri ÖBÍ, er ekki bjartsýn á að hlustað verði á þessar kröfur. „Við viljum að lög um almannatryggingar verði endurskoðuð en ekki eins og vinnan fer nú fram. Við höfum tekið virkan þátt í starfi nefndarinnar frá því í maí í fyrra og teljum fullreynt að ná okkar sjónarmiðum í gegn innan starfshópsins.“ 
Starfshópnum er gert að vinna með tillögur að breytingum á almannatryggingakerfinu með núll-lausn í huga sem þýðir tilfærslu á fjármunum milli lífeyrisþega. Útgjöld almannatrygginga eiga ekki að aukast. „Með þessari núll-lausn óttumst við að verið sé að festa breytingar í sessi og skerðingarnar í leiðinni. Frá bankahruni hafa kjör öryrkja verið skert mikið og við erum hrædd um að það sé verið að fela það með því að stokka upp í kerfinu. Það lítur mjög illa út ef fjórða árið í röð á ekki að fara að lögum um almannatryggingar um hvernig bæturnar eiga að hækka.“
Skilur ekkert í bókuninni
Guðbjartur Hannesson velferðarráðherra segist ekkert skilja í bókun ÖBÍ því starfshópurinn sé að vinna í framhaldi af skýrslugerð undanfarinna ára að tillögum að endurbótum á almannatryggingakerfinu og þar komi fjárhæðir ekki við sögu heldur hvaða form hentar best. „Starfshópurinn hafði fyrst og fremst fjallað um ellilífeyri og nú eftir áramót átti að byrja að ræða öryrkjahlutann. Á fyrsta fundi eftir áramót leggja fulltrúar ÖBÍ fram bókunina og fara. Bókunin snýr að mér og stjórnvöldum, hvort við skilum peningunum til baka. Ef við ætlum að gera það óbreytt frá 2009 erum við ekki að tala um neinar breytingar á kerfinu. Við værum ekki að skipa hérna hátt í 20 manna hóp til að framfylgja gamalli stefnu stjórnvalda.“ 
Guðbjartur segir að ekki sé hægt að setja upphæðir fyrirfram inn í kerfið. „Það kemur þegar búið er að þróa tillögur um það hvernig á að gera þetta, þá kemur að stjórnvöldum, ríkisvaldi og Alþingi hvað þau eru tilbúin að leggja inn í kerfið eins og menn telja að það eigi helst og best að líta út. Við viljum fá betra og skilvirkara kerfi þar sem er minna um víxlverkanir og minni gildrur þar sem menn gjalda þess að vera með tekjur. Við viljum einfalda það þannig að fólk fái betri skýringar og ekki sé alltaf verið að leiðrétta aftur í tímann. Þetta eru markmiðin sem voru sett fyrir þennan hóp og við bindum miklar vonir við að ná niðurstöðu.“
Spurður hvenær hann sjái fyrir sér að starfi hópsins verði lokið segir Guðbjartur að markmiðið sé að komið verði frumvarp til kynningar í vor og málið verði tekið fyrir inni á þingi í haust og taki gildi um næstu áramót.
STARFSHÓPURINN 
Liggur niðri
Í starfshópi um endurskoðun almannatryggingalaga eru fulltrúar allra þingflokka, auk fulltrúa öryrkja og eldri borgara. Formaður hópsins er Árni Gunnarsson, fyrrverandi alþingismaður. Hann segir að nú standi yfir breytingar á hópnum. „Við fengum þær fréttir að í samtölum stjórnvalda við aðila vinnumarkaðarins hefði komið fram sú ósk að ASÍ, BSRB, Samtök atvinnulífsins, BHM og fleiri aðilar fengju aðild að hópnum. Ég hef ekki fengið vitneskju um hvernig skipun nýrra fulltrúa verður háttað og meðan svo er liggur starf hópsins niðri. En ég vona að hann taki til starfa í breyttri mynd sem allra fyrst,“ segir Árni og bætir við að með þessu verði þau átján í hópnum að fulltrúum ÖBÍ meðtöldum. 

